
ўзлари масъул ва жавобгардир 

PROFESSOR H.H.TO‘RAYEV – BUXORO TARIXI TADQIQOTCHISI 

A.H. Boltayev  

 Arxeologiya va Buxoro tarixi kafedrasi  

dotsenti, t.f.f.d. (PhD) 

O.I. Rajabov  

 Arxeologiya va Buxoro tarixi kafedrasi  

katta o‘qituvchisi  

 

Buxoro O‘zbekistonnig qadimiy madaniy maskanlaridan biri bo‘lib uning tarixi, 

madaniyati O‘zbekistonda yashovchi barcha xalqlar o‘tmishining bir bo‘lagi hisoblanadi. 

Alohida olingan bir qadimiy hudud o‘tmishini O‘zbekiston tarixi doirasida maxsus o‘rganish 

O‘zbekiston mustaqillikka erishgandan keyin boshlandi. 

O‘zbekiston Respublikasi Prezidenti 

Sh.M.Mirziyoevning 2018-yil fevralda Buxoro viloyatiga 

tashrifi Buxoro tarixini maxsus o‘qitish borasidagi 

masalaning ijobiy yechim topishiga yo‘l ochdi. 

Prezidentimiz tomonidan Buxoro davlat universiteti 

huzurida Buxoro tarixi ta’lim yo‘nalishini ochish 

to‘g‘risida berilgan topshiriqqa binoan 2018-2019 o‘quv 

yilida “Tarix. Buxoro tarixi” ta’lim yo‘nalishi tashkil etildi 

va unda talabalar tahsil oldi. Hozirgi kunda muassasada 

“Arxeologiya va Buxoro tarixi” kafedrasi faoliyat olib 

bormoqda. Bu yo‘nalishning ochilishi va kafedrani tashkil 

etishda tarix fanlari doktori, professor Halim To‘rayevning 

xizmatlari katta bo‘lib, o‘lka tarixiga bag‘ishlangan bir 

qator ilmiy tadqiqotlar natijasi sifatida ustoz tomonidan “Buxoro tarixi” nomli o‘quv-qo‘llanma, 

“Buxoro toponimikasi” va “Buxoro tarixi yozma manbalarda” nomli darsliklar nashr etildi.  

Ustoz Halim To‘rayevning 2020-yilda nashr etilgan “Buxoro tarixi” nomli o‘quv-

qo‘llanmasi Tarix. Buxoro tarixi yo‘nalishi talabalari 

hamda Buxoro tarixi masalalari bilan qiziquvchi barcha 

kitobxonlar uchun mo‘ljallangan. Mazkur o‘quv-

qo‘llanmada Buxoro tarixining qadim davrdan to 

hozirgacha bo‘lgan davr tarixi yoritilgan bo‘lib, qariyib 

uch ming yillik tarixni o‘z ichiga oladi. Shuningdek, 

muallif muqaddima qismida manbalar tahlilini ham 

amalga oshirgan bo‘lib, hozirgi kunda ko‘plab o‘quv-

qo‘llanmalarda bu kabi ishlarni uchratmaymiz. 

2021-yilda ustoz Halim To‘rayev tomonidan 

“Buxoro toponimikasi” darsligi nashr yuzini ko‘rdi. 

Unda Buxoro shahri va viloyat tumanlarining qisqacha 

tarixi, voha tarixiy toponimlarining shakllanishi, 

etimologik va ijtimoiy ma’nolari, fonetik oʻzgarishlarga 

uchrashi, joy nomlarida mahalliy lahja xususiyatlari va 

tabiiy geografik shart-sharoitlarning aks etishi, 

etnotoponim va onomalarning paydo boʻlish sabablari kabi masalalar har bir tuman, qishloq va 

mahalla fuqarolar yigʻini kesimida alohida o‘rganilib, tahlil qilingan. Darslikda ham ustoz 

tomonidan so‘z boshidan so‘ng muqaddima qismida toponimikaga oid manbalar tahlili amalga 

oshirilgan. Shundan so‘ng o‘lkamizdagi joy nomlari tahlili amalga oshirilgan. 

 

Ustozning navbatdagi darsliklari “Buxoro 

tarixi yozma manbalari” bo‘lib, bu darslik 2023-

yil nashr yuzini ko‘rdi.  

Buxoro tarixiga oid yozma manbalarning asosiy 

turlarini o‘z ichiga oladi. Bunda narrativ (qisqa 

matnli hikoya, rivoyatlar) manbalardan tashqari, 

qo‘lyozma hujjatlar, ularning turlari, tarixiy 

axborotni o‘zida mujassam qilish darajasi va 

umuman Buxoro tarixini o‘rganishdagi 

ahamiyatiga asosiy e’tiborni qaratilgan. 

Darslikda Buxoro yozma manbalarining 

xronologik chegarasi qadim zamonlardan XX asr 

boshlarigacha bo‘lgan davrni o‘z ichiga oladi. 

Shuningdek, Buxoroning o‘rta asrlar davriga oid 

manbalar tavsifiga ko‘proq o‘rin berilgan. 

Chunki o‘rta asrlarga oid qo‘lyozma manbalarning o‘rganilish darajasi, ilmiy tavsifi, tarjimalari 

boshqa tarixiy davrlarga nisbatan ancha yuqori va salmoqli. Xuddi shu ko‘rsatilgan davrda 

Buxoro tarixnavislik maktabi an’analarining o‘ziga xos jihatlari, uslublari, tarixiy 

adabiyotlarning omma ma’rifiy ehtiyojiga xizmat qilish darajasi, ularga bo‘lgan talab va ehtiyoj, 

erkin va mustaqil bayon uslubi qo‘llanishining tarixiy manbalardagi ifodasi kabi masalalar 

darslikning negizini tashkil etadi. 

Xulosa qilib aytganda, ustoz H.To‘rayev tomonidan yaratilgan bu kitoblar o‘quvchi 

talabalar, Buxoro tarixi va o‘lka tarixi bilan qiziquvchilar uchun mo‘ljallangan bo‘lib, bu kitoblar 

ustozning uzoq yillik ilmiy faoliyati va mehnati natijasidir. Ustozning ilmiy ishlariga omad tilab, 

u kishidan yangi-yangi tadqiqotlarni kutib qolamiz. 

